
Äntwert vun der Madamm Ministesch fir Gesondheet a sozial Sécherheet op d'parlamentaresch
Fro n° 4681 vum 26. August 2026 vum honorabelen Deputéierten Här Gusty Graas.

- Wéi vill Fäll vum West-Nil-Virus konnten déi lescht 10 Joer zu Lëtzebuerg diagnostizéiert ginn?

- Wéi huet sech d’Unzuel vun den Infektiounen entwéckelt?

Bis haut gouf zu Lëtzebuerg kee Fall vum West-Nil-Virus gemellt.

- Besteet zu Lëtzebuerg e Risk, datt d’Unzuel vun den Infektiounen zu Lëtzebuerg an d‘Luucht wäerte goen?

Et kann net ausgeschloss ginn, datt an Zukunft och zu Lëtzebuerg Fäll vu West-Nil-Virus-Infektiounen
optriede wäerten. Allerdéngs verlafen ongeféier 80 % vun den Infektiounen ouni Symptomer.

Am Fall vun enger Enzephalitis ass et wichteg, datt d'Dokteren un dës Diagnos denken an entspriechend
Tester ufroen.

Duerch déi syndromesch Surveillance (RASSUR) déi aktuell op den Urgencë vun zwee Spideeler agesat
gëtt a progressiv ausgebaut gëtt, kann och iwwerwaacht ginn, ob d'Zuel vun den Enzephalitten zouhëlt.
Dëst erlaabt eis, bei Bedierfnes d’Sensibiliséierung vun den Dokteren ze verstäerken, fir bei
entspriechende klinesche Situatiounen en Test op de West-Nil-Virus ze veranlassen.

- Si scho Moossnamen en place fir d’Unzuel vun den Infektiounen ze limitéieren?

- Wäerten nach zousäzlech Moossname geholl ginn wéi beispillsweis eng Sensibiliséierungscampagne?“

Zu Lëtzebuerg bestinn eng Rei vu Moossnamen, fir de Risiko vun Infektioune mam West-Nil-Virus an hirer
Iwwerdroung ze limitéieren.

Nodeems rezent an Holland eng Infektioun mam West-Nil-Virus bei engem Bluttspender festgestallt gouf,
gouf an Zesummenaarbecht mam Roude Kräiz decidéiert, systematesch all Bluttspenden op de West-Nil-
Virus ze testen, fir de Risiko vun enger Iwwerdroung duerch eng Blutttransfusioun ze verhënneren.

Fir den individuelle Schutz kënne virun allem präventiv Moossnamen ëmgesat ginn, déi fir de Schutz géint
all Zorte vu Moustiquen déi selwecht sinn. Besonnesch wichteg ass et, d’Entstoe vu Brutplaze fir
Moustiquen ze vermeiden a Moustiquenetten ze benotzen.

D’Mustiquenart Culex pipiens (op Däitsch och “gemeine Stechmücke” oder of Franséich “Moustique
commun” genannt), de Vecteur vum West-Nil-Virus, ass am ganze Land etabléiert. Dofir sinn
d'Schutzmoossnamen allgemeng gülteg. Dës Informatioune goufen un d'Gemenge weidergeleet an och
iwwer d'sozial Netzwierker verbreet.

Weider Informatioune sinn disponibel op: Maladies vectorielles et vecteurs - Portail Santé - Luxembourg.

Lëtzebuerg, den 28. August 2026

https://santesecu.public.lu/fr/espace-citoyen/departement-sante/maladies/maladies-vectorielles.html

